
-: రావణుఁడు సీతతో తనమనోరథముఁ దెలుపుట :-





" కొమ్మ! నీవేల చె - క్కునఁ జేయిచేర్చి

కమ్మికొల్కులవెంట - కన్నీరురాల

నిలమీఁద వసియించి  - యీమైలఁ గట్టి

తలవాంచి మాల్యగం - ధవిభూషణములు

కైకోక భాగ్యంబు - కడకు ద్రోచెదవు? 

నాకులకాంతవై - నాకులచేతఁ

బూజలొందుచు నిత్య - భోగభాగ్యముల

రాజిల్లు! మీవిచా - రమునీకునేల?

రావణు నంతటి - రాక్షసరాజు

కావలెనని కోరఁ - గావలెగాక!            1680

కాదనవచ్చునే? - కడకంటి చూపు

వైదేహి! పాలింప - వలసి వచ్చితిని! 

రసభంగమౌనని - రమణి! నేనిన్నుఁ

బొసగఁ బల్కకబల్మి - భోగింపనొల్ల !

పరకామినులు బల్మిఁ - బట్టుకతెచ్చు

సరసిజాక్షులును మా - జాతివారలకుఁ

గామింపఁ దగువారు - కంటి నేనొకఁడ

నీమేరఁ బ్రతిమాలి - యిచ్చబోనిచ్చి

యిచ్చకమ్ములు వల్కి - యేమన్నఁ దాళి

పచ్చవిల్తునిబారిఁ - బడి కలంగెదను!     1690

శరణు చొచ్చితి నీదు - చరణాబ్జములకు

బరిరంభణము చేసి - భయము వారింపు!

నినుఁగోరి యున్నవా - నికి గుట్టుపెట్టి

మనసీని పాపక - ర్మంబుచేఁగాదె?

	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

